RESUMEN DE LA INTERVENCIÓN DE LA DIRECTORA XENERAL DE POLÍTICA LLINGÜÍSTICA NA

PRESENTACIÓN DE LA GALA D’ENTREGA DEL 

PREMIU AL MEYOR CANTAR

Mieres, 4 de febreru de 2011
· EL PREMIU Y LOS SOS OXETIVOS
El Premiu al Meyor Cantar nació nel añu 2007 como reconocencia a la creación musical y llega agora a la so quinta edición. D’entós p’acó, esa iniciativa resulta cada vez más importante, por dellos motivos.

1- D’una parte, porque poco a poco esti Premiu foi alcanzando reconocimientu y prestixu, de manera que cada añu ye mayor el númberu de persones que lu siguen, que conocen a los ganadores y los finalistes, que saben de la esistencia d’esta música y del bon trabayu d’estos músicos asturianos. El Premiu al Meyor Cantar ye conocíu n’Asturies y fuera d’Asturies, gracies sobremanera al alcuerdu de cooperación ente’l Gobiernu d’Asturies y la Fundación Liet Internacional, que nos permite asomanos a esti festival Europeú y que s’escuche nelli la nuestra música.

2-D’otra parte, porque nos últimos tiempos el sector musical vive, nel ámbitu internacional, una tresformación importante qu’afecta a la industria discográfica y les ventes de discos, a los conciertos, a los nuevos soportes… munchos cambios que coinciden con una coyuntura económica difícil y que fai más necesario que nunca que por parte de les Administraciones Públiques teamos atentos a apoyar a un sector importantísimu dende’l puntu de vista económicu y cultural, que ta viviendo momentos complicaos.
  Por eso apostamos por esti Premiu al Meyor Cantar, colo que significa de promoción y difusión pa los finalistes, pal ganador y pa la música asturiana en xeneral.
· LOS CANDIDATOS D’ESTA EDICIÓN

Acordies coles bases del Premiu, publicaes nel BOPA de 5 del xineru pasáu, los temes que pueden optar al galardón son toos aquellos cantaos n’asturianu (o en gallego-asturiano), con música y lletra orixinal nel so conxuntu, y que tean incluyíos en discos publicaos en 2010, ente’l 1 de xineru y el 31 d’avientu. 
La producción discográfica n’asturianu mantúvose en 2010 nunos niveles asemeyaos a los de los años pasaos, lo que yá ye un datu positivu. Según los nuestros rexistros, esti añu pasáu publicáronse 31 discos que conteníen cantares n’asturiano (bien con lletres tradicionales o bien con lletres orixinales); d’ellos, 23 discos yeren susceptibles d’optar al Premiu –esto ye, con temes de creación orixinales, non temes tradicionales-; en 2009, por exemplu, fueron 21.
Préstame tamién apuntar que, de tolos discos que salieron en 2010, catorce editáronse col patrociniu de la Conseyería, que tien tamién cada añu una llinia d’apoyu a estes producciones, como parte de la nuestra política de promoción de la música d’Asturies.
· EL XURÁU DEL V PREMIU AL MEYOR CANTAR

El xuráu del Premiu, que seleccionó a los 5 finalistes y que’l Día 19, na Gala, va escoyer el ganador, ta formáu por cinco vocales espertos en música y llingua asturiana: la profesora de música e intérprete musical Merce Santos; los periodistes y críticos musicales Aurelio Argel y Roberto Pato; el escritor y lletrista Xandru Fernández; y l’holandés Onno Falkenna, coordinador de la Fundación Liet International (organización cola que colabora’l Principáu d’Asturies y que ye titular de los derechos del festival europeu Liet de la canción en llingües minoritaries). La secretaria del Xuráu ye Mª Antonia Pedregal Montes, Xefa del Serviciu de Política Llingüística, y presídelu la Directora Xeneral, yo nesti casu. Nun votamos nenguna de les dos.

